18.juli 2011: Ei gruppe muslimske ekstremistar angrip heimen til den anglikanske biskop Andudu Adam Elnail i Sudan, og prøver å drepa han og to andre pastorar. Seinare, i Khartoum, får 10 kyrkjeleiarar tekstmelding om at dei vil bli jakta på. ”Me vil at dette skal vera eit reint muslimsk land”, er meldinga.
14.august og 28.august: Kinesiske kristne som ikkje er registrerte av myndighetene blir arrestert for å ha gudsteneste på offentleg plass, og for å be om gjennomgang av Kina sin religionspolitikk.

27.august: Filippinske pastor Mario Acidre drept med seks skudd - i sin eigen heim. 
2.september 2011: Somalisk kristen konvertitt frå islam funne halshogd etter å ha blitt bortført 21.august. 

9.september 2011: Meir enn 100 kristne drept, deriblant heile familiar, i delstaten Plateu i Nigeria.

September 2011: Politiet ransakar heimen til ein pastor i Aserbadsjan  og tek frå han kristen litteratur.

15.september - Pakistan: Kristen fembarnsmor voldtatt. Familien blir truga til å teia, og på den andre sida tilbode pengar av politiet for å la vera å melda saka.

Egypt: 3 kyrkjer brent i løpet av 7 månader. Også heimar og forretningar som tilhøyrer kristne blir brent.  

25.september 2011: Sjølvmordsbombar angrip kyrkje i Indonesia. Den politiske atmosfæren i landet oppmuntrar til islamsk ekstremisme. I 2010 er det rapportert om 75 hendingar som krenkar kristen sine menneskerettar i Indonesia.
Dette er berre noko av alt det som skjer. Sakene ovanfor er saksa frå Åpne Dører sitt nyhendebrev. Det fortel litt om kristne sin situasjon rundt om i vår verd. Mange trur at dei store forfylgingane av kristne skjedde tidleg i kyrkja si historie, under Nero og andre romerske keisarar. Sanninga er at i vår tid blir kristne forfylgde i ein skala som aldri før.

Kva kan me gjera? På kva måte kan me bry oss? Eg spør deg som er kristen. Eg spør også deg som eventuelt ikkje ser på deg sjølv som kristen. Dette handlar blant anna om at FN si erklæring om menneskerettane ikkje vert etterlevd, men brotne på aller grovaste måte. Det angår alle. Ein som har vist engasjement for forfylgde kristne sin situasjon er Lars Gule frå Humanetisk forbund. Lat oss gje Lars Gule ein applaus!
Kva kan me gjera? På kva måte kan me bry oss? Lat meg gje deg nokre heilt konkrete tips:

1) Bli informert. Det kan du bli ved å melda deg som medlem i Amnesty, Norsk Misjon i Øst og Åpne Dører. Du kan også skaffa deg reie på mykje ved å gå inn på nettsidene deira. Eg vågar å påstå at her er det slik at du blir heit av det du veit!

2) Gje pengar til dei som driv eit organisert arbeid for å hjelpa forfylgde kristne. Gje fast, kvar månad – gjerne faste trekk over konto. Det gir oversikt og moglegheit for å planleggja, både for deg og for dei du gir til.

3) Dersom du trur på Gud og trur på bøn – ja, så be. Be konkret. Skaff deg info. Både Norsk Misjon i Øst og Åpne Dører kan gje deg konkrete bønetema. Forfylgde kristne har mange gonger vitna om at dei har opplevd konkrete bønesvar og styrke og hjelp i vanskelege situasjonar. Og veit du: Mange av dei forfylgde kristne ber for oss i det rike og trygge vesten – om vekkjing, om at me ikkje må bli oppslukt av mammon. Det er forresten eit ord i Bibelen som eg opplever svært tankevekkjande her: ”Alle som vil leva eit gudfryktig liv i Kristus Jesus, skal bli forfølgde.” 2 Tim.3,12. Lever me gudfryktig? 
4) Ver med og legg press på norske myndigheiter. Vis dei at det finst mange som bryr seg om at menneskerettane blir brotne overfor dei kristne i land dei sel varer til, importerar varer frå og samhandlar med på andre måtar. Skriv til myndigheitspersonar, skriv i avisa etc.

5) Du kan bli aksjonist/appellvenn ved å gå inn på nettet og senda e-post eller brev til myndigheitene i dei landa det gjeld. Serleg dersom du gjer det over nettet tar det ganske lite tid, men det betyr så mykje!

6) Få kyrkjelyden du deltek i til å fokusera på dei forfylgde kristne sin situasjon på gudstenesta - i alle fall ein gong i året.

Kanskje du ikkje skal vera den som gjer alt dette. Finn ut kva som er ditt bord, og gjer det du skal.

Som norske nordmenn i Norge er me ganske priviligerte, trass i at ingen har det fullkome i denne verda. Bryr du deg om at andre er underpriviligerte?

Ein kristen er ein del av ein stor kropp. Me er Jesu kropp i verda. Bibelen seier: Om ein lem lid, så lid alle dei andre med. Bryr du deg? Kjenner du den smerte dei andre lemmene på kroppen opplever?  
Eg vil våga påstanden at det i alle fall for ein kristen ikkje bør vera valfritt kor vidt ein bør på ein eller annan måte engasjera seg i lidande kristne sin situasjon, - på lik linje med at det ikkje er valfritt å bry seg om kor vidt andre blir frelst ved å tru på Jesus eller at menneske døyr dagleg på grunn av mangel på reint drikkevatn, mat, vaksiner etc.  Finn ut kva som er di oppgåve, kva du kan gjera, og gjer det. I denne samanhengen er det sant at det som ikkje blir konkret, blir gjerning, det blir ikkje. Tanken er ikkje nok. 
Må Gud velsigna oss alle til å gjera hans vilje!

